भारत सरकार
रेल मंत्रालय
राज्‍य सभा
08.02.2019 के
तारांकित प्रश्‍न सं. 69 का उत्‍तर

  जम्मू-दिल्ली दुरन्तो एक्सप्रेस में सशस्त्र डकैती
*69. 
डा. प्रकाश बांडाः 
क्या रेल मंत्री यह बताने की कृपा करेंगे किः
(क) 
क्या हाल ही में सशस्त्र डकैतों के एक दल ने जम्मू-दिल्ली दुरन्तो एक्सप्रेस के दो डिब्बों में यात्रियों से उनका माल-असबाब लूट लिया है;

(ख) 
यदि हां, तो तत्संबंधी ब्यौरा क्या है;

(ग) 
क्या यह सच है कि डकैती के समय रेलगाड़ी में रेलवे सुरक्षा बल का कोई कर्मी मौजूद नहीं था, यदि हां, तो इसके क्या कारण हैं; और
(घ) 
सरकार द्वारा उत्तरदायित्व निर्धारित करने और लूटे गए यात्रियों को मुआवजा देने के लिए क्या कदम उठाए गए हैं?
उत्‍तर
रेल, कोयला, वित्‍त और कारपोरेट कार्य मंत्री (श्री पीयूष गोयल)
(क) से (घ): एक विवरण सभा पटल पर रख दिया गया है।
******
जम्‍मू-दिल्‍ली तवी दुरन्‍तो एक्‍सप्रेस में सशस्‍त्र डकैती के संबंध में दिनांक 08.02.2019 को राज्‍य सभा में डॉ. प्रकाश बांडा के तारांकित प्रश्‍न सं.69 के भाग (क) से (घ) के उत्‍तर से संबंधित विवरण।
(क) से (घ): 17.01.2019 को लगभग 03.25 बजे उत्‍तर रेलवे के दिल्‍ली मंडल में होलंबी कलां और बादली रेलवे स्‍टेशनों के बीच गाड़ी सं.12266 जम्‍मू तवी-दिल्‍ली सराय रोहिल्‍ला दुरन्‍तो एक्‍सप्रेस के बी-3 कोच में 3-4 बदमाशों द्वारा डकैती करने की घटना की रिपोर्ट दर्ज की गई थी। राजकीय रेल पुलिस (जीआरपी)/ सब्‍ज़ी मंडी/ दिल्‍ली ने अज्ञात व्‍यक्‍तियों के विरुद्ध भारतीय दंड संहिता की धारा 392 एवं 34 के अंतर्गत अपराध सं.01/2019 के तहत एक मामला दर्ज किया है। इस मामले का पता लगाने के लिए पुलिस की स्‍पेशल टीमें गठित की गई हैं।
भारतीय रेल रोज़ाना 10344 यात्री गाड़ियां चलाती है। जनशक्‍ति की सीमित उपलब्‍धता होने के कारण, ठहरावों की संख्‍या, यात्रा क्षेत्र आदि पर विचार करते हुए दुर्घटना संभावित क्षेत्रों में चुनिंदा गाड़ियों में आरपीएफ/जीआरपी तैनात की जाती है। इस मामले में इस गाड़ी का केवल एक ही ठहराव है और इस गाड़ी में विगत में इस प्रकार की कोई घटना नहीं हुई है, इसलिए इस घटना के समय इसे एस्‍कॉर्ट नहीं किया जा रहा था। बहरहाल, इस प्रकार की घटनाओं की पुनरावृत्‍ति को रोकने हेतु इस गाड़ी में मार्गरक्षण के लिए आरपीएफ कर्मियों की तैनाती कर दी गई है।
रेलों पर पुलिस की व्‍यवस्‍था करना राज्‍य सरकार का विषय है और इसलिए चलती गाड़ि‍यों के साथ-साथ रेल परिसरों में अपराधों की रोकथाम करना, मामलों को दर्ज करना, उनकी जांच करना तथा कानून और व्‍यवस्‍था को बनाए रखना राज्‍य सरकारों की सांविधिक जिम्‍मेदारी है, जिसका निर्वहन वे संबंधित राज्‍य की राजकीय रेलवे पुलिस (जीआरपी) के माध्‍यम से करती हैं। बहरहाल, रेलवे सुरक्षा बल (आरपीएफ) यात्रियों और यात्री क्षेत्र की बेहतर रक्षा और सुरक्षा करने तथा उनसे जुड़े मुद्दों पर राजकीय रेल पुलिस के प्रयासों में सहायता करता है।
अप्रिय घटनाओं (डकैती) में यात्री की मृत्‍यु/ घायल होने पर मुआवजे के लिए रेल अधिनियम 1989 की धारा 123 के साथ पठित धारा 124-ए में रेलवे की दायिता निर्धारित की गई है। दावाकर्ताओं द्वारा रेल दावा अधिकरण में दाखिल किए गए दावा आवेदन के आधार पर रेल दावा अधिकरण द्वारा मुआवजा स्‍वीकार करने पर निर्णय लिया जाता है। रेल दावा अधिकरण द्वारा दावाकर्ता के पक्ष में निर्णय लिए जाने के बाद ही प्रशासन को रेल यात्रियों को मुआवजे का भुगतान करना होता है।
*****
